
Høyring – endringar i pasient- og brukarrettslova og helse- og omsorgstenestelova  

 

Fylkesmannen i Hordaland viser til Helse- og omsorgsdepartementets forslag til endringar i 

pasient- og brukarrettslova og helse- og omsorgstenestelova.  

 

Vi er samd i at tenestetilbodet må leggjast til rette slik at det møter behova til pasientar og 

brukarar. Forslag til ny pasient- og brukarrettslov § 2-1e første ledd om rett til opphald i 

sjukeheim eller tilsvarande, når dette er det einaste forsvarlege tilbodet, er i samsvar med 

plikta kommunane har i dag til å gi nødvendig helse- og omsorgstenester etter helse- og 

omsorgstenestelova § 3-1. 

 

Fylkesmannen har følgjande kommentarar:  

 

Venteliste  

Etter ny § 2-1 e andre ledd har pasientar og brukarar som får forsvarlege tenester i heimen, 

men som oppfyller kriterier for tildeling av langtidsopphald, rett på vedtak om å stå på vente-

liste for sjukeheimsplass eller tilsvarande.  

 

Departementet er tydeleg på at ventelista ikkje er eit køsystem, men at det er behovet som er 

avgjerande for tildeling av plass. Etter vurderinga vår er eit vedtak om å stå på venteliste meir 

eit skin av ein rett enn ein reell styrking av retten til nødvendige og forsvarlege helse- og 

omsorgstenester.  

 

Kommunen har etter gjeldande reglar plikt til å tildele helse- og omsorgstenester på grunnlag 

av ei konkret og individuell helse- og omsorgsfagleg vurdering av behova. Vedtak om å stå på 

venteliste er unødvendig byråkratisk og er ikkje ei forenkling av regelverket. Det gjer reglane 

vanskelegare å forstå for både pasientar og brukarar, og inneber ikkje noka substansiell 

endring.  

 

Når det i tillegg er klagerett for ikkje å få stå på ein venteliste som ikkje er bindande, kan det 

bidra til å undergrave respekten for reglar om viktige rettar for brukarar og pasientar.     

 

Kriterium 

Nasjonale kriterium kan bidra til større grad av likebehandling, men det er likevel den 

konkrete og individuelle faglege vurderinga av behov som er avgjerande for tildeling av 

langtidsplass. Etter vurderinga vår er terskelen for å få sjukeheimsplass mange stader svært 

høg. Dei fleste kommunane har i dag kriterium for tildeling av helse- og omsorgstenester, 

også for langtidsopphald i sjukeheim. Vi meiner kriteria bør vere lett tilgjengelege for inn-

byggjarane, men vi kan ikkje sjå at kommunen si plikt eller pasient og brukar sin rett til nød-

vendige og forsvarlege helse- og omsorgstenester blir styrkt ved forskriftsfesting av 

kommunale krieterium. Vi kan heller ikkje sjå at kommunale forskrifter er eigna til å betre 

tenestetilbodet til den einskilde pasient og brukar. Arbeidet med nasjonale kriterium for 

tildeling av plass bør i staden bli prioritert.  

Brevet er godkjent elektronisk og har derfor inga underskrift. 

 

 


